
10. Or.ERRENTA AITORPENA EGITEKO GARAIA

SAHARAKO LAGUNAK BISITATZEN

MARISA ALEJANDRO ASKE UTZI DUTE

5. Or.

7. Or.

9. Or.

HASI DIRA POTXOENEA BERRITZEN

Albistea iruditan

Bus-taxi zerbitzuak ibilgailu berria du

Martxoaz geroztik bidean da bus-
taxi zerbitzua eskaintzen duen
ibilgailu berria. Erabiltzaileen

beharretara egokitua eta barrutik handiagoa
da. Landa ingurunea Kaxkoarekin lotzen
jarraituko du aurrerantzean ere, astelehenetik
ostiralera. Egunean bost aldiz zeharkatuko
ditu Kaxkoa, Kalezahar, Aginaga, Txokoalde,
Urdaiaga, Santuenea, Zubieta eta Txikierdi.
Behemendik eta Udalak elkarlanean 2008ko
urrian martxan jarritako egitasmoarekin bere-
ziki landa eremuko adineko bizilagunek dituz-
ten mugikortasun arazoei aurre egin nahi zaie.
Horregatik, behar duenak bus-taxi zerbitzua
etxe atariraino joango zaio. Baina kasuotan,
aldez aurretik deitu behar da: 630 643 596.
Bus-taxi zerbitzuko ordutegia, ohi bezala,
“Ingo al deu?” atalean kontsulta daiteke. 

Landa ingurunea eta kaxkoa lotzen ditu ibilgailu honek, 
egunean bost aldiz.

LUIS ARANALDE

Duela egun batzuk amaitu nuen Dominique
Lapierre ospetsuaren liburu hau. Artista da idazle

hau gertakizun historikoak kontatzen; horregatik izan du
horrelako arrakasta hain zuzen. Ehun bat  milioi irakurle
baditu munduan zehar idazle frantses honek.

Liburuaren edukia zera da: ia lau mendetan zehar Hego
Afrikako Errepublikan beltzek jasan zituzten mesprezuak,
irainak, errepresioa, “apartheid” sistema lotsagarria zela
eta. Bost milioi zurik hogeita bost milioi beltz esklabo
gisa tratatu izan ohi zituzten 1990. urtera arte.

Hau guztia 1652an hasi zen. Holandar talde bat leho-
rreratu zen Afrikako hego muturrean. Beren eginkizuna:
letxugak aldatu  eta hazten laguntzea  Amsterdameko tri-
pulazio handi bateko marinelen osasuna zaintzeko
asmoz. Izan ere, kopuru handi bat hil egin baitzen bide-
an eskorbutuak jota. Elikaduraren bitamina ezak eragiten
du gaixotasun  hilgarri hau.  

Calvino protestantearen jarraitzaileak ziren marinel
hauek, guztiz fanatizatuak; mundu osoaren jabe izateko
eginkizuna eman omen zien Jainkoak; agidenez, biblian
bakarrik zegoen egia eta sinesmen hori zabaldu behar
zuten lurbira osoan; aparteko betebehar hori Jainkoak
berak eman ziela sinetsita zeuden. Eta horretarako, balia-
bide guztiak, makurrenak ere, justifikatuak zeuden:
manipulatu, torturatu, hil… Beren arraza eta erlijioa goi
mailakoak zirenez, inposatu egin behar ziren. Horrela
sortu zen  Hego Afrikan gerora  mundu osoak ezagutuko
zuen “apartheid” sistema nazkagarria: zurien eta beltzen
elkarteak guztiz banandu eta aginpide osoa zurien esku
ezarri.

Lapierrek ondo aztertzen du egoera honen aurrean bel-
tzek burutu zuten erresistentzia. CNA partidu politikoa
sortu zuten 1955ean zurien diskriminazioaren aurka
borrokatzeko. Bi liderren lana azpimarratzen du batik
bat: Steve Biko eta Nelson Mandelarena.

Steve Bikok ikasleen mugimendua sortu zuen. Beltzen
kontzientzia esnarazi nahi izan zuen, alegia, beltzak ez
zirela mundu honetara etorri zurien mende egoteko,
libreak izateko, baizik. 1977an atxilotu eta torturapean
hil zuten. Garaitsu honetan gertatu zen  Sowetoko sarras-
kia ere (566 gaztetxo hil zituzten manifestazio baketsu
batean). 

Nelson Mandelari eskaintzen dio kapitulu luzeena.
CNAren zati militarrak sabotai ugari egin zituen eta
Mandela  betiko katera kondenatu zuten. Azkenean, bi
arrazoirengatik askatu zuten  Mandela: nazioarteko pre-
sioak zirela medio eta Frederik de Klerk presidenteak
CNA partidu politikoa  legalizatu zuelako. 27 urte igaro
zituen kartzelan; 1990eko otsailaren 11n berreskuratu
zuen askatasuna.

1994an  abolitu edo ezeztatu zuten “apartheid” sistema
eta maiatzaren  9an Mandela aukeratu zuten Hego
Afrikako Errepublikako Presidente.

Duela egun batzuk ikusi nuen “Invictus” pelikula eta
bertan kontatzen digute Mandelak egin zituen ahalegi-
nak herri pobre eta zatitu hori elkartzen eta denak betean
has zitezen nazio berri bat eraikitzen.

Harrigarria da nola Mandelak espetxetik atera bezain
pronto bakea eta elkarlana besterik ez duen aipatzen.
Inoiz ez mendeku konturik, sekula ez errebantxa asmo-
rik. Espetxeratuta zegoenean esaten zuen: “ez du garran-
tzirik zein estua den bidea, ezta zein gogorra izan den
sententziaren zigorra ere; neu naiz  nire etorkizunaren
jabe, neu naiz nire arimaren kapitaina; zapalketa guztien
aurka borrokatu dut eta demokrazia ideial bat amestu;
pertsona guztiak harmonia ederrean bizi eta aukera ber-
dinak izango dituzten  sozietate bat eraiki nahi dut;
inoiz ez dadila gerta pertsona batek bestea menpean
hartzea”. Hiru urtez aritu da lanean Lapirre epopeia fan-
tastiko hau idazteko.

Luis Aranalde - Aitor Landaluze - Imanol Ubeda - Aritz Gorriti - Nerea Zinkunegi - Maialen Unanue - Ugaitz Agirre - Joxe Piñas - Unai Agirre - Idoia Torregarai 

“Ostadar bat gauean”

Jon Anzaren desagerpen eta
heriotzari lotutako mozioa

onartu zuen udalbatzak, martxoaren
30ean burutu zuen osoko ohiko bil-
kuran. Mozioa Ezker abertzaleak eta
Aralarrek babestu zuten. PSE-EE eta
Alkarbideko udal ordezkariek aurka
bozkatu zuten. Alkarbidek osoko
zuzenketa aurkeztu zion onartutako
proposamenari. 

Jon Anzaren 

inguruko mozioa 

Gernika ibilbidea 13an
Udarregi ikastola ondoan

kokatu eta Maixu Etxe izenez ezagu-
nagoak diren udal jabetzako sei etxe-
bizitzetako maizterrak aukeratzeko
lehiaketa abiatu du Udalak.
Oinarriak kaleratu eta izen emateko
epea zabaldu du. 

Maiatzaren 6a bitartean
Eskaerak udal erregistroan aurkez-

tu behar dira maiatzaren 6a baino
lehen. Leku berean eskura litezke
eskabide-orriak eta hautatze-proze-
dura arautzen duten pleguak.
Zozketa bidez esleituko dira sei bizi-
lekuak. 

Kontratuak urtero luzagarri
Errenta kontratuak urtebeterako

sinatuko dira, eta urtero luzagarriak
izango dira bost urte bete arte.
Kontratua amaitzean, maizterrek
etxebizitza Udalaren esku utzi behar-
ko dute berriz. 

Kuota, soldataren arabera
Ordaindu beharreko kuota, maiz-

terraren diru-sarreren araberakoa
izango da. Hau ere, urtero berrazter-
tuko da. 

Lehiaketan parte hartzeari dago-
kionean, etxebizitza babestuetara
aurkezteko ohiko baldintzak bete
behar dira: etxebizitzarik ez izatea,
diru-sarrera jakin bat… 

Maixu Etxeko

alokairu sozialeko

etxebizitzak

Herri galdeketaren bezperan,
otsailaren 26an Eusko

Jaurlaritzaren idatzi bat jaso zuen
Udalak kontsultako prozedura hautes-
kunde legearekin bat ez zetorrela jaki-
naraziz. Beste eskakizunen artean,
prozedura egokitzea eskatzen da aipa-
tu testuan. Martxoaren 30eko osoko
bilkuran idatzi horri Udalak emanda-
ko erantzuna jakinarazi zuen alkateak.
“Eusko Jaurlaritzak ez du herri galde-
ketarekiko eskumenik, eta anula deza-
la errekerimendua”, eskatu zuen alka-
teak. Proposamenarekin bat egin
zuten, Ezker abertzaleak eta Aralarrek.
PSE-EE eta Alkarbidek abstentziora
jo zuten. Otsaileko herri galdeketak
udalbatzaren babesa izateaz gain,

Espainiako Gobernuko Ministro
Kontseiluaren oniritzia jaso zuen
iazko udazkenean. 

Herri galdeketari Eusko Jaurlaritzak egindako

errekerimendua baliogabetzea eskatu du alkateak

Potxoenea berritzeko lanak hasi dira

Etorkizunean Sutegi kultur
etxearen osagarri eta kultur
eragileen bilgune izango den

Potxoenea eraikina eraberritzeko lanak
abian dira hilabete hasieratik. Eraikin
zaharra botatzen hasiak dira jada.

Aurreikusitakoaren arabera, lanek
15 hilabete iraungo dute. 800.000

euro inguruko aurrekontua bideratu
du Udalak egitasmo honetara. 

Potxoenea berrian, herriko kultur
elkarte eta taldeek bildu, materiala
gorde edota ekitaldiak antolatzeko
lekua izango dute. Udaleko euskara eta
kultura eta gazteria departamenduak
ere bertara leku aldatuko dituzte. 

galdeketak Espainiako Ministro

kontseiluaren oniritzia jaso zuen.

Joxe Domingo Aizpurua aske utzi dute,

atxilotu eta bost egunez inkomunikatuta egon ondoren

Bizilekuan sartu, miaketak
egin, atxilotu eta bost egu-
nez inkomunikatuta egon

ostean, astelehenean epailearen
aurrera agertu eta gauean baldintza-
rik gabe aske utzi zuten Joxe
Domingo Aizpurua.

Hedabideek berri ematen zutenez,
fiskalaren arabera, Aizpuruari ezin
zaio kidetasun delitua egotzi, arrazoi
berberagatik frantziar estatuan epaitua
izan eta kartzela zigorra bete duenean. 

Usurbildarrarekin batera,
Espainiako Auzitegi Nazionaleko
epaile Fernando Grande-Marlaskak
aske utzi zituen Erramun Landa eta
Jose Luis Gallastegi, baita bermepean
Juan Mari Jauregi eta Asier Etxabe ere.
Parisen gauza bera egin zuten David
Plarekin ere. Gainerako bostak, Jon
Enparantza, Arantza Zulueta eta Iker
Sarriegi abokatuak eta Naia
Zuriarrain eta Saioa Agirre kartzelara
bidali zituen epaileak. 

Epailearengana, 
inkomunikatuta
Pasa den astean atxilotu zituztenetik

bost egunez inkomunikatuta egon
ziren, eta egoera berean eraman zituz-
ten epailearen aurrera. Konfiantzako
abokatuei ez zieten epaitegian egoten
utzi, eta atxilotuek ofiziozko aboka-
tuarekin deklaratu behar izan zuten. 

Inkomunikazio epea amaitzean,
abokatuek auziperatuekin egoteko
aukera izan zuten astelehen gauean.
Zenbait hedabideren arabera, atxilo-
tuetako batzuk Guardia Zibilaren
aldetik tratu txarrak jaso zituztela

adierazi zieten abokatuei. Astearte
goizean zabaldu ziren lehen datuen
arabera, Aizpuruak galdeketa gogo-
rrak pairatu behar izan zituen guardia
zibil baten aldetik, beste zazpi bere
inguruan presioa eginez bueltaka
zebiltzan artean. 

Miaketan, jarrera bortitza
Apirilaren 14an atxilotu zuen

Guardia Zibilak Joxe Domingo
Aizpurua, Zubietako bere bizilekuan.
Etxea miatu ostean, Kale Nagusiko
senideen okindegi eta etxera ekarri
zuten. Guztira bost bat ordu iraun
zuten miaketek. Iluntzean eraman
zuten. Senideek Guardia Zibilak era-
kutsitako jarrera bortitza salatu zuten.

Ordutik eta inkomunikazio egoerak
iraun artean, batzarrak burutu ziren
Mikel Laboa plazan. Apirilaren
15ekoa Ertzaintzak oztopatu zuen
bertaratu zenean. Hainbat herritar
identifikatu eta pankartak kendu
zituen. Atxiloketok salatzeko bestalde,
manifestazioak burutu ziren igande-
an, Bilbon eta Donostian. Milaka
lagunek parte hartu zuten. 

Joxe Domingo Aizpurua apirilaren 14an atxilotu zutenetik,

manifestaldi eta batzarrak burutu ziren herrian.

“Konfiantzako abokatuei
ez zieten epaitegian 

egoten utzi”

AUZITEGI NAZIONALEAN

Iazko abenduan

atera zen espetxetik

Joxe Domingo Aizpuruak lau
hilabete zeramatzan

Usurbilen, pasa den abenduaren
11n aske utzi zutenetik.
Gaixotasun larriari aurre egin
behar izan zion Perpygnango
(frantziar estatua) kartzelan zela.
Halere, pasa den astean atxilotu
eta bost egunez inkomunikatua
izan dute, nahiz amaieran delitu-
rik ezin zaiola egotzi esan duten.
Irudian, abenduko ongi etorria.

Joxe Domingo Aizpuruari

iazko abenduan egindako

ongi etorria.

Batzarretako batean Ertzaintza bertaratu zen

Joxe Domingo Aizpurua eta gai-
nontzeko atxilotuen inguruko

berriak azaltzeko, iluntzero batza-
rrak egin ziren pasa den astean,
Mikel Laboa plazan. 

Ostegunekoan, elkarretaratzea
hasi orduko Ertzaintza bertaratu
zen. Batzarraren ondoren manifesta-
zioa egiteko asmoa zegoen baina
Ertzaintzak galerazi egin zuen.
"Pitxas eta besteak askatu!" pankar-
ta eusten ari ziren hiru usurbildarrei
karnetak eskatu eta pankarta kendu

zieten.
Batzarrera bildu zirenak

"Atxilotuak askatu", "Ez, ez, ez, tor-
turarik ez" eta "Alde hemendik, utzi
bakean Euskal Herria" oihukatzen
aritu ziren; ordu erdiko plantoa ere
egin zuten.

Ertzain bat gorabehera denak bide-
oz grabatzen aritu zen. Batzarra bera
ez ezik, inguruko tabernetan eta kale-
an zeuden gainontzeko herritarrak
ere filmatu zituztela salatu zuen
Ezker Abertzaleak.

Marisa Alejandro ere aske utzi dute

Berria bezperan jakinarazi
ondoren, bermepean aske
utzi zuten Marisa Alejandro

apirilaren 15ean. Ongi etorria egin
zi-tzaion egun bereko iluntzean,
Usurbila ailegatu zenean.

2007ko urrian Seguran Espainiako
Poliziak atxilotutako hamar herritar
aske geratu ziren pasa den astean;
Marisa Alejandro eta harekin batera,
Arantza Santesteban, Jon Garai, Juan
Joxe Petrikorena, Mikel Zubimendi,
Anjel Mari Elkano, Aner Petralanda,
Ibon Arbulu, Hasier Arraiz eta Maite
Fernandez de Labastida. 

Bi urte eta erdiz gatibu egon diren
hamar herritarrak, 50.000 euroko
bermea ordaindu ondoren irten ziren
espetxetik. 

Apirilaren 15ean aske utzi zuten, eta
iluntzean ongi etorria egin zitzaion
Usurbilen Marisari. Txiriboga ondoan

hain zuzen. Bermepean aske utzi dute
usurbildarra, askatasun murriztuan
gainera. Espetxetik atera berri diren

hamar lagunei, Espainiako Auzitegi
Nazionalak politikan aritzeko debe-
kua jarri baitie.

Marisa Alejandro, bere argazkia eta lore sorta eskutan dituela,

apirilaren 15ean Txiriboga ondoan, ongi etorri ekitaldian.

Atxiloketen inguruko

batzarrean bertaratu zen

Ertzaintza aurreko ostegunean.



Urtetan Agerialden izan dira
Lanbide Hastapen tailerrak.
Baina orain, Hasierako

Lanbide Prestakuntza Programak
Atalluko industrialdean eskaintzen dira.
Irailetik han daude sukaldaritza zein
edergintzako programetako ikasleak. 52
ikasle ari dira gaur egun. Horietako
batzuk inguruko enpresetan hasi dira
lan-praktiketan. Plaza kopurua mugatua
izanik, iaz hainbat ikasle kanpoan geratu
ziren. Datorren urterako matrikulazioa,
ordea, datorren astean zabalduko da.

Ile-apainketa eta edergintza laguntzaile
programak arrakasta handia du. Pentsa,
iaz, plaza guztiak bete ziren eta batzuk
kalean geratu ziren. 

Sukaldaritza-zerbitzari laguntzaile titu-
lua lortzeko ikastaroan ere plazak bete
egin ziren iaz. 

Behin ikasketa hauek amaituta, lana
topatzeko arazorik ez dute. Laguntzaile
titulazioa lortzen dute ikasleek. Ez hori
bakarrik. Graduatua atera zein graduon-
doko ikasketak egiteko ateak irekitzen
zaizkie lanbide prestakuntza programa
hauen bitartez. 

Idoia Beloki ikasketa hauen koordina-
tzailea da eta bere ustez, “lehen, lan egin
nahi zutenak etortzen ziren. Hori alda-
tzen ari da”. Orain, titulazioak lortzeko
zubi moduan hartzen dituzte ikasleek
programa hauek.

Ile-apaintzaileek, esate baterako,
Atallun bi urtez ikasten egon ondoren,

Lanbide Heziketako gaitasun profesiona-
leko lehenengo mailari dagokion titulua
eskuratzen dute. Baina titulu honek, gai-
nera, Zarautzen dagoen ile-apaintzaile
eskolan titulu ofiziala eskuratzeko bidea
ematen die. Eta hori ikasle askorentzat
motibagarria dela dio Idoia Belokik.

Lanbide bat ikasi
Usurbilgo Udala 1991n hasi zen lanbi-

de hastapen ikasketak sustatzen. 1997tik
aurrera, edergintza eta ostalaritza arloko
ikasketen aldeko apustua egin zuten.
Eskualdean eskaintzen ziren lanbide pro-
filak tradizioz gizonezkoak ziren eta, honi
esker, Buruntzaldeko emakume askok lan
munduan murgiltzeko aukera paregabea
izan dute. 

Agerialden urte luzez, gaur egun ikas-
keta hauek Atallun eskaintzen dira.
Inguru goxo bat sortzen saiatzen dira,
ikasleei konfiantza eskainiz, ikasketa pro-
graman partaide sentiaraziz.

Atallun daude orain

Lanbide Hastapen tailerrak 

Ikasleak, Atalluko egoitza

berriaren atarian.

Datorren hastean irekiko

da izena emateko epea

HARTZAILEAK:
-16-18 urte bitarteko gazteak.

Egoera berezietan 15 urteko gazteak
aukera izango dute programan parte
hartzeko.

-DBH graduatua lortu ez duten
gazteak.

-Lanbide bat ikasi nahi duten gaz-
teak.

Doaneko ikasketak dira. Ikasle eta
gurasoentzako ez du inolako karga
ekonomikorik suposatzen. Bi ikas-
turte dira guztira (2.100 ordu).

ESPEZIALITATEAK:
Eskualde mailan lan-koordinatua

egiten da. Usurbilgo Udalak bi espe-
zialitate eskaintzen ditu:

- Sukaldari-zerbitzari langilea
(kamarero-barmana-mahaiak zerbi-
tzatu; gozogintza; okina; sukaldari-
tza).

- Ile-apainketa eta edergintza
laguntzailea.

Andoaingo Udalak bi espezialitate
eskaintzen ditu:

- Soldadurako langilea.
- Karrozeriako langilea.

ATE-IREKIAK, IZENA-EMATEA:
Eskualdeko ikastetxeetako orienta-

tzaileentzat “ate-irekiak” antolatu
dira apirilaren 28an. 

Interesatuak Usurbilgo Udalarekin
harremanetan jarri: 943 36 04 65

E-posta: lhi.usurbil@gmail.com
Izen-ematea: apirilaren 29tik

uztailaren 16ra bitarte. 

Ile-apaintzaile eta edergintzako ikasleak.Xabi Tello sukaldaritzako irakaslea, Atallun.

Berrurbanizatuta, Muna Lurrak itxura berria du

Jolas-parke, argiztapen, oinezko
bide edota plaza eraberrituak,
loretoki eta pasabide txukunduak

ditu Muna Lurrak. Itxura berria du
auzoak iaztik burutu dituzten berrurba-
nizatze lanei esker. Ekonomia suspertze-

ko sortu zen estatu fondo berezitik jaso-
tako laguntzatik, Udalak milioi bat euro
inguruko inbertsioa bideratu du Muna
Lurrako lanetara. Lan hauek gauzatzen
hasi aurretik, aldaketok Udalak bizila-
gunekin batera diseinatu zituen. Iaz

Sutegin burutu zuten bilkuran, auzota-
rren ekarpenak eta beharrak jaso zituen
Udalak. Auzoak zituen irisgarritasun
arazo handiak konpondu dira eta zahar-
kitua gelditutako urbanizazioa berritzea
lortu da.

Muna lurra, berritua izan ondoren.

Saharako lagunak bisitatzen izan dira

Martxoan, Itziar
Dorronsoro eta Xabi
Arruti Saharako mara-

toian izan ziren eta horren berri eman
genuen orriotan. Irudian daudenek,
ordea, Aste Santuko oporraldia apro-
betxatuz astebete eman dute Saharako
lagunekin.

“Aintzitarrak  Saharan Bixitan”, hala
dio protagonistek NOAUA!ra ekarri
duten kontakizunak. Joxemari
Bengoetxea, Ixidro Bengoetxea, Ixidro
Arruti, Iban Arruti eta Aroa Bengoetxea
pozik abiatu ziren Sahara aldera:
“Aurten ere, beste urte batzuetan bezala
Saharako familiak bisitatzera joan gara
ilusioz beterik”. 

Azken egunean, tristura
Han ezaguna duten familiarekin aste-

bete zoragarria pasa dute. Hango bizi-
modura ondo egokitu dira eta “musika
aditu, dantzatu edota etxeko txikiekin
jolasteko” aukera izan dute. Hainbat
irteera egin dituzte bertakoekin eta

hango jana dastatu eta han ohikoa den
tea edanez pasa dituzte egunak.

Azkeneko egunean, baina, “a ze tris-
tura, bapatean, negar malkoak begietan.
Zortzi egunak alai pasa eta gero, azke-
neko unean konturatzen zara beraien

bizimoduaz; eta gu, berriz, hegazkina
hartu eta “lasai lasai” etxera, beraiek
atzean utzita”, diote NOAUA!ra bidali
duten kontakizunean. 

Dagoeneko, hurrengo bisitan pentsa-
tzen hasiak dira...

Aste Santuko oporrak aprobetxatuz, astebete izan dira Saharan.

Muna lurra, berritze-lanen aurretik.

2009ko Errenta Aitorpen kanpaina abiatu da
BURUNTZALDEAN, PIXKANAKA GORANTZ DOA AITORPENA EUSKARAZ EGITEN DUTENEN KOPURUA

Kobratu edo ordaintzea egokituko zaion, ziurrenik batek baino gehiagok datozen asteotan egingo
duen kalkuluetako bat izango da. Errenta Aitorpena egiteko garaia heldu baita. Aipatu galderaren

erantzuna laster jakingo dute autolikidazio proposamena jasotzen dutenek. Edozein kasutan,
ekainaren 25era arte luzatuko den kanpaina abiatu berri da.

Apirilaren 20az geroztik
Ogasunarekin gure diru-kon-
tuak zertan diren argitzen has-

teko garaian gaude. 2009ko ekitaldiari
dagokion Errenta Aitorpenari lotutako
kanpaina martxan da. Zenbait berrikun-
tza dakartza aurten.

Badira Errenta Aitorpena egitera derri-
gortuak ez dauden herritarrak.
Horregatik edo, askok aitorpena ez egitea
erabakitzen dute. Aldiz, kasu honetan,
iaz lan egin eta jasotako diruan atxikipe-
na izan duenari aitorpena egitea aholka-
tzen zaio. Hartara, Ogasunetik dirua
jasotzea egokituko zaio, gutxieneko
sarrera-mugara ailegatu ez denari.

Edozein kasutan, aitorpena aurten
egin nahi edo behar dutenek, lehen zere-
ginetako bat zergen inguruko informa-
zioa biltzea izango da. Horretarako bide
desberdinak daude aukeran. Pasahitz
operatibo batekin izan liteke norbere
diru-sarrera, gastu, atxikipen eta abarren
berri. Pasahitza Internet bidez eska liteke
eta Ogasuneko bulegoetan jaso. Edota
zuzenean, aipatu bulegoetara joanda.
NAN originala eta haren kopia besterik
ez dira aurkeztu behar. Internet bidez
eskatuta edota 902 100 040 telefono
zenbakira deituta ere, etxera bidaliko
digute posta bidez. Aitorpena finantza
entitateen bidez egin nahi duenak bai-
men eredu bat beteta entitateari zerga
informazioari buruzko datuen berri ema-
teko aukera eman diezaioke herritarrak.

Zergabidea programa
Aurtengorako azpimarratzeko modu-

ko bi berrikuntza daude. Batetik,
Ondarearen gaineko Zerga indargabetu
dute eta ondorioz, ondarearen aitorpenik
ez da aurkeztu behar aurten. 

Bestalde, aitorpena Internet bidez egin
ohi duenak ohartuko denez, Zergabidea
izeneko errenta programa bat eta bera
erabili ahal izango du. Aipatu moduan
Internet bidez soilik, desagertu baita dis-
kete bidez egiteko aukera. Hainbat eredu

integratzen ditu, honakoak: eredu infor-
matiboak, atxikipenenak, eta sozietate
zergarena. Ogasuneko web orrialdean
eskura liteke Zergabidea programa.

Errenta euskaraz, nik ere bai
Ogasunarekin dugun hitzordua, eta

Errenta Aitorpena zer hizkuntzatan egin,
norbere aukera da hori. Euskaraz egin
nahi duenak kontuan hartu beharko ditu
jarraian datozen gomendioak. 

Errenta mekanizatua egin behar due-
nak telefonoz edo Internet bidez hitzor-
dua finkatzerakoan aitorpena euskaraz
egin nahi duela adierazi beharko du.
Foru Aldundiko bulegoetan aitorpen
mota hau egiterakoan, une horretatik
aurrera harremanak euskaraz bideratu
nahi diren edo ez ere aukeratu ahal izan-
go du herritarrak. Autolikidazio proposa-
mena etxean jasotzen duenak, norbera
ados dagoela berresterakoan zein hizkun-
tzatan jaso adierazi dezake. 

buruntzaldea.org
Buruntzaldeko udalek urteak darama-

tzate, herritarrak Errenta Aitorpena eus-
karaz egitera sustatzen. Bailarako udale-
rrietan pixkanaka gorantz doa, aitorpena
aipatu hizkuntzan egitea hautatu duen
herritar kopurua. Iaz hiru mila herrita-
rren muga gainditu zuen. 3.507 aitorpen
bideratu ziren euskaraz, Buruntzalde
osoan aurkeztutako %9,21. Usurbilen,
iaz, 494 (%14,41).

Buruntzaldeko udalen iazko erronka,
errenta aitorpenen %10 euskaraz aurkez-
tea zen. Aurten, %15eko mailara ailega-
tu nahi dute. 

Buruntzaldeko euskaldun kopurua

%50 ingurukoa izanik, udalek sustapen
lanarekin jarraitzeko asmoa dute, asko
baitira euskaraz egin dezaketenak.
Buruntzaldeko udalek alor honetan
burutu duten orain arteko lana
euskara.buruntzaldea.org web orrialdean
ezagutu daiteke. 

Buruntzaldeko udalek urteak

daramatzate Errenta Aitorpena

euskaraz egitera sustatzen. 

Kontuan hartzeko datak
Apirilak 14 - maiatzak 7:

Autolikidazio proposamenak onartzea.
Apirilak 19 - ekainak 11: Errenta

mekanizaturako hitzordua eskatzea.
Tf: 902 100 040 / gipuzkoa.net/ogasuna 

Apirilak 20 - ekainak 25: Aitorpenak
aurkezteko epea. 

Mekanizatua 
egiteko bulegoak

Donostian (Antso Jakituna, 9):
Usurbilgo herritarrek.

Hernanin (Latsunbeberri 8-9):
Andoain, Astigarraga, Hernani,
Lasarte-Oria eta Urnietako herritarrek.

Informazio gehiago
Telefonoa: 902 100 040.
Web orria: gipuzkoa.net/ogasuna

“Ondarearen gaineko zerga
indargabetu dute, beraz,

ondarearen aitorpenik ez da
aurkeztu behar aurten”

BERRIKUNTZAK

HERRIKO TALDEAK

Larunbateko III. Kale Antzerki Eguna
indarra eta bizitasuna izango duen egitarauarekin dator

Inoiz baino gehiago, antzerkia
izango du ardatz aurtengo egita-
rauak. Ohi bezala, Euskal

Herriko txoko desberdinetatik etorriko
dira antzezle taldeak. Txerriki
Antzerkik eta Udalak guztiak prest
dute apirilaren 24rako. Antzerkiak
egingo duen moduan, larunbatean
herritarrei ere kalera ateratzeko gonbi-
ta luzatzen diete antolatzaileek. Alex
Tellok dakartza III. Kale Antzerki
Eguneko xehetasunak.

NOAUA! Azken prestaketa lanetan
murgilduta egongo zarete jada?

Alex Tello. Behin egitaraua osatu eta
gero, esku orri eta kartelarekin bueltaka
ibili gara. Maite Agirresarobek egin du,
oso polita da. Orain jada hirugarren fase-
an gaude; taldeak zer ordutan etorri eta
haien behar teknikoak zeintzuk diren,
nola antolatuko garen taldean egunean
bertan koordinatzeko… Antolatu behar
dugu, dena prestatu, baina guk ere ema-
naldiez gozatu nahi dugu. Beste urteetan
dena ez dugu ikusi izan, baina aurten
oreka bilatu nahi dugu. Etorriko diren
taldeak bestalde, guk ez ditugu ikusiak.
Antzerki eguna beraz, herriarentzat eta
guretzat izango da.

N. Egitarau anitza prestatu duzu
aurtengoan ere?

A. T. Egun pasa oso polita izango da,
Aurten eguerditik, eguna indartsu hasi-
ko da.

N. Emanaldi sorpresarik izango al da
aurtengoan?

A. T. Oparia eguna bera da. Goiz,
arratsalde eta gaueko emanaldien artean
oreka ematen da. Lehen unetik maila on
batekin hasten da eta gauera arte man-
tentzen da. Aurreko edizioetan baino
gehiago, aurtengoa adin tarte guztiei

zuzendua egongo da. 

N. Lehen edizioan, Usurbilek ema-
naldiak eskaintzeko gune ezezagunak
zituela zenioten. Gune guztiak desku-
britu dituzue? 

A. T. Txoko gehiago daude. Aurten bi
emanaldi ibiltari izango ditugu.
Alprojarena eta “On egin mon amour”
emanaldiarena. Kasuotan, ez diegu guk
esaten non antzeztu. Eurekin osteratxoa
egiten dugu herrian. Guk ideiaren bat
izan arren, artistak leku egokia bilatzen
badu, aurrera. 

N. Guneokin zirkuitu modukoa
diseinatu duzue aurten ere?

A. T. Eguraldiak lagunduko ez balu,
frontoian, eta Askatasuna plazan eskai-
niko dira emanaldiak. Iaz eguraldi oso
txarra egin zuen, baina jaialdiak ondo
funtzionatu zuen. Bestela, eguraldi ona-
rekin adibidez, Artzabalen hasi ditugu
bazkalosteko saioak. Aurten, eguerdiko
eta arratsaldeko lehen ikuskizunak ber-
tan eskainiko dira. 

N. Apirilaren 24ko hitzorduan, anto-
latzaileok ere parte hartuko duzue.
Txerrikik bi urte beteko ditu gainera?

A.T. Kale Antzerki Egunarekin hari-
tik sortu zen taldea. Taldea oraindik ere
definitzen ari gara. Aurten jaialdiaren
irekieran parte hartzeko asmoa genuen.
Baina egitaraua ikusita, nahiago genuen

zirkoarekin hasi eta Kale Antzerki
Eguna guk ixtea. Bukaera polit bat
emango diogu, pieza labur batekin.

N. Zerbait aurreratzerik bai?
A. T. Herrian baten batek bals-a edo

saloiko dantzak dantzatzen baldin bada-
ki, etor dadila. Gure aldetik, ongi eto-
rria izango da. Emanaldi bihurria izan-
go da. Goizetik ere giroa sortzen joango
da. Gu ere giro horretan bustitzen joan-
go gara, eta herritarrak ere giro horretan
sartzen badira, bukaeran sor liteke nola-
baiteko kimika. 

Txerrikiren urteurrena
N. Kale Antzerki Egunarekin, hiru-

garren denboraldiari ekingo diozue,
lan berri bat estreinatuta gainera?

A. T. Uda parterako, Etxeberri Deluxe
antzezlanaren bertsio berria estreinatzeko
asmoa dugu, bost aktorerekin.

N. Herritarrak lehen ediziotik jaial-
diko partaide bihurtu nahi izan ditu-
zue. Zuen ikuspegitik, nola erantzun
dute herritarrek?

A. T. Oso ondo. Herrian jendeak
erantzuten du, eta antzezteko gogoa
dago. Egia da, beste herrietatik etortzen
badira, etortzen diren guztiak ongi eto-
rriak izango direla baina guk herrikoak
etortzea behar dugu. Aurreko bi edizio-
etan bezala, herrikoak baldin badaude,
haiekin jaia polita izango da. 

Antolatzaileak eta udal ordezkariak, Antzerki Egunaren aurkezpenean.

“Eguraldiak laguntzen
ez badu, frontoian

eta Askatasuna plazan
eskainiko dira emanaldiak”

EURIA EGITEN BADU

Alex Tello, Txerriki taldeko kidea

“Antzezleak oso gustura etortzen dira hona”

Usurbildarrek gustuko dute
Kale Antzerki Eguna.
Aurreko edizioetan jendetza

bildu baita antzezleen ikuskizunetara.
Eta antzezleek, nola hartzen dute ber-
tara etortzeko gonbitea? Alex Tellok
dio pozarren etorri ohi direla.

N. Taldeei dagokienez, zer iruditu
zaie Usurbilgo Kale Antzerki Eguna?

A. T. Alprojakoak adibidez, hiruga-
rren urtez etorriko dira, eta gogotsu.
Uztaila hasieran Zarautzen ospatzen
den Kalerki jaialdirako pieza berria
prestatzen dute. Usurbila oso gustura
etortzen dira, hemen ixten dute lan
berri hori, beste antzezlan batekin has-
teko. 

Aurtengo emanaldiarekin bezala.
Gauez eskainiko dute, antzezleek
beraiek eskatuta.

N. Iazkoarekin alderatuta, ukitu des-
berdina eman nahi izan diozue hiruga-
rren edizioari?

A. T. Iazko planteamenduko ardatza
antzerki parranda bat egitea zen.
Aurtengoa, egun pasa izango da.
Antzerkia gozatuz, egun pasa polit bat
egitea. Hirugarren edizioan animazioa
kendu dugu. Egitarauan, soilik antzerki
emanaldiak daude. 

N. Txerriki, gazteak, Santueneko
taldea… Antzerki zaletasuna bizitasun
handia hartzen ari da Usurbilen?

A. T. Baina gero Sutegin antzerkia
programatzen da, eta publiko gutxi
dago. Antzerkia egiteko gogoa badago,
baina antzerkia ikusteko gogoa ez da
hainbesterainokoa. Aretoetara sartzea
kosta egiten zaigu. Aldiz, kalean desber-
dina da, kaleak badu beste zerbait.

12 orduz luzatuko da
larunbat honetako

Kale Antzerki Eguna. 

Ostiraleko girotzearen ondoren, antzerki egun pasa larunbatean
APIRILAK 23, OSTIRALA
23:00 Villabonako I. Euskarazko

Bakarrizketa Lehiaketako lau parte har-
tzaile Artzabalgo egoitzako tabernan: Ione
Gorostarzu, Olatz Etxeberria, eta Xabi
Barriola berastegiarrak eta Antiguako
Txiki.

APIRILAK 24, LARUNBATA
12:00 Malas Kompañias Zirko, Bilbo:

"Ukelele jauna". Tokia: Artzabal.
Zirko trebetasun desberdinak, Ukelele

jaunaren eskutik. 
12:50 Hortzmuga, Zaratamo:

"Olympikas 2012". Tokia: frontoia.
Lidergoa, askatasuna, lehia olinpikoa

eta kirola egiteari buruzko ikuspegi bere-
zia erakutsiko dute Hortzmuga taldekoek.
Umorea, keinuak eta clown estiloa nahas-
tuko dira iaz estreinatu zuten ikuskizune-
an. 

16:00 Teatro Salitre, Bilbo: "On egin,
mon amour". Tokia: Artzabal.

Sukalde-triziklo bat, ondoan sukaldaria
duela. Hala abiatuko da Teatro Salitre tal-
dea Artzabaldik frontoira. 

17:20 Landaberri, Lasarte-Oria:
"Dantzan blai!". Tokia: frontoia.

Koreografia ikusgarri eta entrenigarri
sortarekin dator Lasarte-Oriatik,
Landaberri taldea. Hamaika lagun dan-
tzarako gogoz. Ikuskizun oso dinamikoa
eskainiko dute, eszenaratze zainduarekin.

18:20 La Tirili, Gasteiz:
"Gertakizuna". Tokia: Kaxkoa.

Kalean lanean dabiltza zerbitzari
batzuk, noraezean, tresnaz betetako karro
batekin. 

19:30 Atikus, Etxauri: "Homo
Sapiensaren gainbehera". Tokia: Mikel
Laboa plaza.

Iraganeko gizakiak gerturatuko dira
Kale Antzerki Egunean; Neandertal edota
Grezia garaikoak, Erdi Arokoak…
Ikusleengana hurbilduko dira, maitakor,
lotsagabe, oldarkor… Gipuzkoa mailako
estreinaldia izango da.

22:30 Alproja, Zarautz: "Ni banoa".
Tokia: Kaxkoa.

Gizarteak herritarrengan duen pisuaz,

askatasunera ihes egitearen inguruan ari-
tuko dira zarauztarrak, “Ni banoa” antzez-
lanean. Ikusleen aurrean, eguneroko pilu-
la ahora sartu eta irentsi ordez, ahokada
batekin jaurtiko dute. Iaz eskaini zuten
emanaldiaren jarraipena izango da. 

23:30 Kilikolo Zirko, Luhuso: "Bi".
Tokia: frontoia.

Zirkoa, trapezioa eta magia ditu osagai
nagusi “Bi” ikuskizunak. Izenburuari erre-
ferentzia eginez, bi dira emanaldiko pro-
tagonistak. Gazte garaiko pasarteak oroi-
tuko dituzte, aulki batean eserita. 

00:40 Riki, Txer eta Konpainia,
Usurbil: "Azken Bals-a". Tokia: Kaxkoa.

Eguna amaitzeko, dantzarako tartea.
Gonbidatuek espero ez duten bisita jaso-
ko dute. Nortzuk ote? Taldearen pieza
labur eta magia kutsukoak borobilduko
du hirugarren edizioa. 

Antolatzaileak: Txerriki Antzerki eta
Usurbilgo Udala.

Oharra: euria egingo balu, ikuskizunak
frontoian eta Askatasuna plazan. 

Sailkapena
MUTILAK
1- Walhter  Becerra  1:00:27 Sestao
2- Cipri Burcio        1:01:49 Legazpi
3- Unai Santamaria  1:02:29 Hernani

NESKAK
22- Nerea Amilibia   1:11:19 Aia
33- Elena Calvillo     1:13:34 Beasain
54- Aitziber Ibarbia   1:15:52 Zizurkil

USURBILDARRAK
37-Juanjo Estévez      1:13:54 Usurbil
43- Xabier Udabe     1:14:39 Usurbil
49- Igor Maiz           1:15:33 Usurbil
67- Idoia Ezeiza       1:18:07 Zubieta
77- Joseba Rezola     1:19:27 Usurbil
78- Beñat Bereziartua   1:19:30 Usurbil
89- Xabier Arruti     1:21:43 Usurbil
90- Arantxa Eizaguirre 1:21:45 Usurbil
93- Tito Izaguirre    1:21:59 Usurbil

106- Abbat Mayoz    1:23:34 Aginaga
120- Ana Alzugarai   1:27:12 Usurbil
136- Kerman Rekondo 1:30:25 Usurbil
142- Aimar Zuloaga 1:32:19 Usurbil
147- Mikel Alkorta   1:34:29 Usurbil
148- Alfonso Vidal   1:34:30 Usurbil
149- Antonio Gallego  1:34:48 Usurbil

Walhter Becerrak irabazi zuen

Aginagako II. Mendi Lasterketa

Aginagako Mendi Lasterketa
hasi baino lehen, hautagai
nagusia zen. Eta egun handia

iritsi zenean, ez zuen kale egin. Walhter
Becerra sestaoarrak ez zuen areriorik
izan. Aginagako frontoian jarri zuten
helmugatik lehena igaro zen, abantaila
handiarekin. Bigarrena Cipri Burcio
legazpiarra izan zen eta hirugarren
Unai Santamaria hernaniarra.

Lehen emakumea Nerea Amilibia
aiarra izan zen. Elena Calvillo beasain-
darra bigarren eta Aitziber Ibarbia
zizurkildarra hirugarren. 

Herritar asko korrika
Juanjo Estevez izan zen helmugara

iritsi zen lehen usurbildarra. Bitxikeria
moduan, helmugara bi umeen eskutik
iritsi zen Estevez. Xabier Udabe eta
Igor Maiz izan ziren usurbildarren
“podiuma” osatu zutenak. 

Idoia Ezeiza zubietarra izan zen
herrikoen artean sailkatu zen lehen

emakumea. Arantxa Eizagirre bigarren
eta Ana Alzugarai hirugarren.

Lasterketak 14 kilometroko luzera
zuen. Usurbildar asko lehiatu ziren eta
horrek zaletu asko eraman zituen
Aginagako frontoi ingurura. Sari bana-
ketaren ondoren, hamaiketakoa izan
zen denentzat.

Walhter Becerra irabazlea,

helmugatik gertu.

Joseba Rezolak animo asko

jaso zituen.
Arantxa Eizagirre eta Xabi Arruti elkarrekin iritsi ziren helmugara.

Herri Arteko Txapelketan, Alegia 1-Usurbil 2
Itzulerako partidak ostiral honetan, Usurbilgo frontoian gaueko 22:00etan

Herriko frontoia albiste iturri
desberdinen lekuko izango
da datozen asteotan, abiatu

berri diren bi txapelketa tarteko.
Batetik, joaneko partidan Alegiari
aurre hartuta hasi dira usurbildarrak
Herri Arteko Pilota Txapelketan.
Itzulerako norgehiagokak ostiral hone-
tan jokatuko dira Usurbilgo frontoian,
gaueko 22:00etan hasita. Bestalde, hasi
berri da baita Santixabeletako Pilota
Txapelketa ere. 

Egoki hasi da Usurbil, Herri Arteko
Pilota Txapelketan. Alegiaren aurka
jokatutako joaneko hiru neurketetatik
bi irabazi ditu, nahiz Alegiak hamar
puntuko aldea atera dien usurbildarrei.
Ostiral honetan jokatuko dira itzulera-
ko partidak Usurbilgo frontoian.
Kadete, jubenil eta nagusi mailako tal-
deek etxean hartuko dituzte Alegiakoak.
Asteburuan garaile amaitzen duen uda-
lerriak, final zortzirenetarako txartela
eskuratuko du. Maiatzaren 2an joaneko
neurketetan parte hartuko du, txapelke-
ta hasi baino lehen egindako zozketaren
arabera, Azkoitiaren aurka. 

Hona hemen, iragan asteburuan
Alegian eman ziren emaitzak:

Kadeteak: Murua-Ormazabal 22-6
Iñigo Ibargoien-Imanol Rebollo.

Jubenilak: Artola-Zabala 19-22
Xabier Santxo-Markel Galarraga.

Nagusiak: Renobales-Artola 19-22
Enrike Huizi-Xabier Errasti.

Lehian izango diren bikoteak
Apirilak 23 ostirala, gaueko

22:00etan itzulerako partidak
Usurbilen:

Kadeteak: Murua-Ormazabal,
Iñigo Ibargoien-Josu Furundarena.
Jubenilak: Artola-Zabala,
Xabier Santxo-Markel Galarraga.
Nagusiak: Renobales-Artola,
Enrike Huizi-Xabier Errasti.

Santixabel Pilota Txapelketa
Nagusien mailako Santixabeletako

Pilota Txapelketa igaro den asteburuan
hasi zen. Asteburu honetan, partida
gehiago, goizeko 10:00etatik aurrera
Usurbilgo frontoian (jubenil mailakoak,
ordea, maiatzaren 2an hasiko dira). 

Santixabeletako Pilota Txapelketa ere hasi da. Irudian, iazko

irabazleak, epaileak, antolatzaileak eta udal ordezkariak.

Oiana Blanco,

Europako Txapelketan 

Apirilaren 21etik 25era Vienan
izango da Europako Judo

Txapelketan parte hartzen. Aurreko
edizioan Tbilisin (Georgia) jokatuta-
ko txapelketan lortu zuen bosgarren
postua hobetzera doa oriotarra. Baita
2012. urtean Londresen jokatuko
diren Olinpiar Jokoei begira, emaitza
on bat lortzera ere. Vienan judo tal-
dearen gertuko babesa izango du,
Esteban Arrillaga bertara joan baita,
judo taldeko beste zenbait kiderekin
batera. Bestalde, Blancok aurten
ADO izeneko beka jaso du,
Espainiako Batzorde Olinpikoak
judoka bati aurten eman dion lagun-
tza garrantzitsuena.

Usurbil Cup,

izen ematea zabalik 

Zabalik jarraitzen du Usurbil
Cup txapelketan parte hartze-

ko izen emateko epeak. 6-16 urte
arteko herritarrei zuzendua dago fut-
bol txapelketa. Beharrezko agiriak
apirilaren 30a baino lehen aurkeztu
beharko dira Oiardo Kiroldegian.

Taldeko entrenatzaileek aste
hasieran berri ematen zutenez,

pozik eta aldi berean nekatuta amaitu
zuen eskubaloiko kadete nesken talde-
ak Euskadiko Txapelketan bigarren
postuan amaitu ostean. Ermuan hiru
norgehiagoka jokatu zituzten pasa den
asteburuan, etxekoen, Zarautz eta
Basauriko taldeen aurka. Neurketa

orekatu bezain lehiakorrak izan zirela
diote taldetik. Zarautzek irabazi zuen
txapelketa, kirolari gehien izan eta
honenbestez, partidetan aldaketak egi-
teko aukera gehiago zituen taldeak.
Aldiz, usurbildarrak hamaika jokalari-
rekin joan ziren Ermuara. Hortxe lor-
tutako emaitzaren merituaren poza eta
nekea. Zorionak! 

Eskubaloiko kadete nesken taldea

Euskadiko Txapelketan bigarren geratu da  



16 Noaua! - 2010eko apirilaren 23a

HERRIKO TALDEAK



Agenda

Goardiako farmaziak
Apirilak 22, osteguna
Urbistondo, San Franzisko 1 Lasarte

Apirilak 23, ostirala
Orue, Jaizkibel 2 Lasarte

Apirilak 24, larunbata 
Oa, Kontseju Zarra 11 Usurbil
Urbistondo, San Franzisko 1 Lasarte

Apirilak 25, igandea
Urbistondo, San Franzisko 1 Lasarte

Apirilak 26, astelehena
De Miguel, Nagusia32 Lasarte

Apirilak 27, asteartea
Rodriguez, Nagusia 42 atz Lasarte

Apirilak 28, asteazkena 
Gil, Nagusia 24 Lasarte

Apirilak 29, osteguna
Acha-Orbea, Hipodromo etor. 6 Lasarte

Apirilak 30, ostirala
Urbistondo, San Franzisko 1 Lasarte

Maiatzak 1, larunbata
Orue, Jaizkibel 2 Lasarte
Iturralde, Bordaberri 1 Usurbil

Maiatzak 2, igandea
Orue, Jaizkibel 2 Lasarte

GOARDIAKO FARMAZIA,GAUEZ
Chucla farmazia (22:00-09:00),
Kardaberaz, 48, Hernani  (943 551 793)
*Usurbilen, soilik eguerdira arte

Apirilak 22 osteguna
- “Bizkarra eta artikulazioak nola

zaindu”, 17:30ean hitzaldia Artzabalen.
- Miriam Mendoza ipuin kontalaria

Udal Liburutegian, 18:00etan.
- Laburbira, euskarazko film laburren

proiekzioa Sutegin, 20:00etan.

Apirilak 23 ostirala
- “Bakarrizketak”, 23:00etan

Artzabalgo tabernan. 

Apirilak 24 larunbata
- III. Kale Antzerki Eguna, egun osoz

kaxkoan (ikus 13 or.).
- Kantu-jira. 19:00etan frontoitik.

INGO AL DEU?

Igandean mendi ibilaldia, 

herrian hasi eta herrian amaituz

Usurbilen hasi eta Usurbilen
bukatuko da Andatza
Mendi Elkarteak igande

honetarako antolatu duen ibilaldia.
Bidean, Mendizorrotz eta Kukuarri
mendiak igotzeaz aparte, kostaldeko
paraje eder asko ezagutzeko aukera
izango dute animatzen direnek. 6
orduko iraupena du igandeko mendi
ibilaldiak. Udaletxeko plazatik irtengo
dira goizeko 8:00etan. 

Eguna: apirilak 25 igandea.
Irteera: Andatza Mendizale  
Elkartearen egoitza aurretik irtengo 
da ibilaldia (Udaletxe plaza).
Irteera ordua: 8:00.
Iraupena: 5-6 ordu inguru.
Sendagile eta hornialdi zerbitzuak:
ibilaldian zehar, leku jakinetan. Anoa 

postua, Orioko Bentan egongo da.
Izen ematea: egun berean egin 
beharko da: 10 euro.
Mendi ibilaldiaren amaieran, parte

hartzaile guztien artean opariak zozke-
tatuko dituzte Andatza Mendi
Taldekoek.

Mendizorrotz mendia igaroko

dute. 8:00etan abiatuko dira

eta eguerdirako etxean.

Bi lagunentzako

afaria irabazi du

Begoña Torresi egokitu zaio
bi lagunentzako afaria

Olarriondo jatetxean, eskubaloi
elkartekoen azken zozketan. 6.106
zenbakia zuen. Antolatzaileek zoz-
ketan parte hartzen duten jatetxe-
ak eta errifak erosten dituzten
herritarrak eskertu nahi dituzte.

Datorren astean,

Santixabeletako Jai

Batzordearen bilera

Jaiak hasteko bi hilabete eskas
falta dira. Egitaraua Jai

Batzordean zehaztu ohi da. Lehen
bilera datorren asteazkenean egin-
go da udaletxeko pleno aretoan:
apirilak 28 asteazkena, 18:30ean
Santixabeletako Jai Batzordearen
lehen bilera.

Kultura Aholku Batzordea
Maiatzaren 5ean asteazkena,

Kultura Aholku Batzordea bildu-
ko da beste behin ere. Bilera arra-
tsaldeko 18:30ean hasiko da.

GAZI, GOZO, GEZA

ETXEBIZITZA

- 60 metro karratuko pisua salgai kaxkoan. 2 gela, sala,
sukaldea, komuna eta trasteroa. Dena berrituta eta
amueblatuta. Igogailua, hiru balkoi eta oso eguzki-
tsua. Tf: 686 969 112.

-Etxebizitza alokatzen da, Oropesa de Mar (Castelló)
herrian. 655 731 915.

- Etxebizitza bat alokatzen da Usurbilen, erdigunean.
Abala beharrezkoa. Gauez deitu. 646 537 253.

- Lau logeletako etxebizitza salgai Atxegalden. Ganbara
ere badu.Aukera dago etxe azpian garajea eroste-
ko.Interesaturik bazaude deitu telefono honetara:
699720940

- Salgai dago Usurbilen etxe familiar polit bat, 
kiroldegi ondoan. Tel. 646.041915 Amaia.
- Kale Nagusia 10, lokal komertziala salgai, 133 m2.

943 364 637 / 943 365 299
-Alokairuko pisu baten bila nabil Usurbilen. 606 457

112.
- Neska euskaldunak pisu bat hartuko luke errentan

Usurbilen. Interesatuak deitu 647 486 232.
- Landetxe bat saltzen da Alfaron (Errioxan).

Astebukaerak eta oporraldietarako egokia.
Terreno eta pistinarekin. Herritik 1,2 kilometro-
tara. 2 logela, egongela tximenearekin, sukaldea,
komuna eta portxea. 675702428 (gauetan).

- Etxe bat konpartitzeko pertsona baten bila nabil.
Interesatuak deitu 20:00etatik aurrera
661568471.

- Gela bat alokairuan pertsona serio batentzat, pisu
berri batean. 300 euro, gastuak aparte. Usurbil
inguruan. 609 901 734 edo 943 575 788.

- Muna Lurra kalea 16, 3.C salgai. Eguzkitsua eta
berritua. Interesatuak deitu: 637225620.

- Pisu bila nabil Usurbilen. Alokairuan nahi nuke.
664 885 737.

-95metro karratuko etxebizitza salgai Kaxkoan.
Erreforma behar du baina aldaketak egiteko
aukera asko. 638279184.

- Orion babes ofizialeko etxe bat daukat eta
Usurbilen babes ofizialeko etxeren bat daukan
norbaitekin aldatuko nuke. Interesatuak deitu
663600020.

- 230 metro karratuko etxea salgai, 2 solairuko bor-
darekin. 2800 metro karratuko lursailean.
Kalezarreko eremu urbanoan. 665720913.

- Baserri bat alokatu nahi nuke, Zubietan, Aginagan
edo Usurbilen. 630 274 906.

- Usurbilen etxebizitza salgai. 3 logela, sala, komuna,
sukaldea, bi balkoi, igogailua, ganbara. Kaxkoan.
607 924 407.

-Santuenea 26an 60metro karratuko etxea daukagu
salgai. 2 gela, sukaldea handia, etxeak kanpokal-
dera ematen du, gasa eta kalefazioa ditu.
200.000. 666539284.

- Etxe berria salgai kaxkoan. 3 logela, bainua, komu-
na,... eta trasteroarekin. 685731792.

- Logela bat alokatu nahi da etxe konpartitu batean.
671800275.

-Lasarten apartamentu bat salgai, egoera onean.
Erdigunean. Toki lasaia eta berritu berria. Bikote
batentzat egokia. 657708866

SALEROSKETAK / GARAJEAK

- Zazpi plaza dituen Kia Carnival bat saltzen dugu.
2004 urtekoa da eta 118.000 km dauzka, ondo
zaindua eta beti garajean egondakoa. 669353942

-Kotxe bat daukat salgai: Oso egoera onean, beti
garagean. Honda Civic bat da 3 atekoa, prezioa
interesgarria. Tlf 656742089

- Bizkarre kalean garaje itxi bat daukagu salgai.
Altura bikoitza du eta altilo bat egina dauka.
Interesatuak deitu 943576957 telefonora.

- Aprilia Chester R-125 motorra daukagu salgai.
Egoera onean eta prezio interesgarria.

661618970
-Karabana bat salgai. Modelo zaharra da baina egoe-

ra oso onean dago. Prezio interesgarria.
646514494

-Mitsubishi L200 bat salgai. SS-AZ eta egoera
onean. 646514494

- Mendiko terrenoak erosiko nituzke. Basoa atera-
tzeko edo basorik gabea ere bai.  943362237.

-Atxegalden 33 metro koadroko lokal bat alokatzen
da. Sarrera egokia. 943373414. 280 euro hilean.

- Garaje bat alokatzen da Bizkarre kalean. Neurriak
2,5m x 5m  eta 2,1 metrotako altuera.
943361265.

-50cc-ko motorra daukat salgai. Aukera paregabea. 2
urte eta oso kilometro gutxi. Beti garajean, ondo
zaindua. 622369646.

- Sotano komertzial bat alokatzen da 600 eurotan.
650938489

- Txoko polit bat alokatzen da. 650943847
- Atxegalden Aristitxo kalean 90 metro karratu (bi

solairutan) dituen lokal bat alokatzen da.
658716970.

LANPOSTUAK
Lan-eskaerak
- Neska bat eskaintzen da etxeko lanak egiteko, per-

tsona helduak zein haurrak zaintzeko edo ostala-
ritza lanetarako. Esperientziduna. 658107757

- Esperientziadun emakumea behar da goizez etxeko
lanak egin eta haurrak zaintzeko. Hiru orduz:
goizeko zazpietatik hamarretara. 687 055 166.

- Astebukaeratan lan egiteko,  zerbitzari moduan ari-
tzeko pertsona bat behar dugu. 943 36 67 10.

Lan-eskaintzak
- Neska bat, etxeko lanak edo haurrak zaintzeko

prest, goizez 8:00-15:00 artean. 679 742 413.
- Astebukaeratan edo astean zehar goizeko 10tatik

arratsaldeko 4 arte garbiketa lanak edo pertsona
helduen zaintzan lan egingo nuke. Interesatuak
deitu 618410123

- Urte asko herrian daramatzan emakume bat
eskaintzen da, adineko pertsonak edota haurrak
zaindu eta etxeko lanak egiteko. Ordutegi mal-
gua. 687 348 223 edo 943 364 310.

- Emakume batek interna moduan pertsona helduak
zein haurrak zaintzeko lana bilatzen du.
660554968

-Etxeko lanak egiteko emakume bat eskaintzen da.
676188411

-Etxeko lanak egiteko emakume bat eskaintzen da.
630438571

-Gizon bat eskaintzen da pertsona helduak zaintzeko
edo baserriko lanak egiteko. 662461568

- Jardineritza lanak egiten ditut, txukun eta modu
onean. Iñaki: 677 44 31 40.

-Saltzaile, zerbitzari, pertsona helduak zein haurrak
zaintzen edo garbiketa lanak egingo nituzke.
Interesatuak deitu 656446835

- Pertsona helduak zaintzeko neska bat eskaintzen
da. Esperientziduna. 606 800 837.

-Mekanikari gisa, baserrian, edota helduak zaintzeko
prest nago. 648 785 026.

-Emakumea interna edo goiz zein arratsaldez orduka
lan egiteko prest. 648 785 026.

- Zerbitzari, sukaldari laguntzaile edo garbitasun
lanak egiteko neska bat eskaintzen da.
664048228

- Mendian edo abeltzaintzan lan egiteko prest nago.
666 38 26 97.

-Emakume bat orduka edo interna moduan lanean
aritzeko eskaintzen da. 608 835 033.

- Matematika eta estatistika klaseak ematen ditut, edo-
zein mailan, esperientzia handia. 646 717 676.

-Autoen mekanikari gisa lan egingo nuke. 943 368

574.
- Etxeko lanak egiteko emakume bat eskaintzen da.

620 185 927.
-Arratsaldetan umeak zaintzeko neska euskaldun bat

eskaintzen da. 685 716 774.
-Etxeko lanak egiteko neska bat eskaintzen da. 630

768 325.
- Neska bat eskaintzen da haurrak edo pertsona hel-

duak zaintzeko eta etxeko lanak egiteko. 620 364
176.

-Pintore edo burdinlari gisa lan egiteko prest nago.
654 217 752.

- Neska gazte esperientziaduna eta usurbildarra,
arratsaldetan haurrak zaintzeko prest. 661 626
500 // 943 371 348.

-Fisika eta matematikako klase partikularrak emate-
ko prest, neska gazte esperientziaduna. Lehen
Hezkuntzatik Batxilergo mailara arte. 685 772
602 // 943 371 277.

- Etxeko lanak egiteko edo haur zein pertsona hel-
duak zaintzeko eskaintzen da pertsona bat.
671884360.

- Neska bat eskaintzen da umeak zaintzeko zein
etxekolanak egiteko.  679742413.

BESTELAKOAK / GALDUTAKOAK

-Graduatutako eguzkitako betaurreko batzuk galdu
ditut. Kremaileradun fundan zeuden. Aurkitu
badituzu deitu: 943365808 edo 645711033.

- Flex markako ohe artikulatua eta latex koltxoia sal-
gai. 700 euro. 667521874

- 1,35 metroko ohe artikulatu berri bat daukat salgai
450 eurotan. 688803528.

-Wii kontsolaren softwarea aldatzen da segurtasuna-
ren kopiak kargatu ahal izateko, DVDaren edo
USBaren bidez txipik instalatzeko beharrik gabe.
Kontsola ez da irekitzen eta horrela, garantia ez
da galtzen, dena softwarearen bidez egiten da.
635729637

-Argazki zaharrak berritzen ditut. Bideoak monta-
tzen ditut bai bideoarekin, bai argazkiekin DVD
formatoan. 635729637

- Bideo-muntaiak egiten dituen pertsona bat behar
dugu. 943 374061.

- 160 luzera x 30 zabalera x 77 altuerako kaoba kolo-
reko komoda bat daukat prezio onean salgai.
636540788

- Aiako babarruna salgai, prezio onean. 670410273.
-Dorleta Kinkildegia traspasatzen da. 609099824.
- Zaldi bat jartzeko lur sail bat edo ikuilu bat aloka-

tuko nuke Usurbil edo inguruan: 616260451
-7 gazteko lagun taldea gara eta lokal bat alokairuan

hartuko genuke, 200 bat euro. 606 101 980.
- Ostalaritzako makinaria, kafetegiko altzariak salgai;

aulkiak, mahaiak, kafe-makina,...
607 389 570 (Mireia). istergo@hotmail.com

-Atxegalden 30 metro karratuko lokal bat alokatzen
da (lehen Truke). 943 373 414.

- Informatikaria naiz. Ordenagailuen edo informati-
kari buruz edozein zerbitzu behar izanez gero.
Oskar: 609 468 759   oskarsm@hotmail.com

- Ezkontzetan abesteko talde bokal bat nahi baduzu,
deitu 665745071 (Iñaki)

- Ohea egiten den 3 plazako sofa bat daukat salgai
125 euro. Kolore argia, txuri-beig kolorekoa.
655731915

-Ezkontza zein ekitaldietan abesteko kantari lirikoa.
Maketa bat entzungai daukat. 690784113

- Etxebizitzen erreforma orokorrak egiteko zerbi-
tzua. Jon 672 173 466.

- Pottokak salgai, kalifikatuak eta subentzioa jaso-
tzen ari direnak beraien moxal jaioberriekin eta
urtebeteko behorra. Tf: 626 220 925.

Zorionak Jon!
21ean azkenean 5 urte,
hoiek bai direla “krixton”
pila!! Zorionak eta muxu
handi bat Nora, Daddy
ta Amatxoren partez.

Urte askoan Eneko!!! 
20an bederatzi urte! 
Ondo-ondo pasa eta
muxuak etxeko
guztien partetik.

Zorionak June! Gure
etxeko printzesak 5 urte
egingo ditu apirilaren
22an. Zorionak eta muxu
handi bat Iñigo, amatxo
eta aitatxoren partez!

Zorionak Lorea! Apirilaren
24an egingo dituzu 6 urte.
Sara, Maitane eta etxeko
guztien partez muxu handi
bat! Eta hasi tarta prestatzen
larunbaterako.

Zorionak Maddi! Apirilaren
25ean egingo dituzu 7 urte.
Besarkada bat eta muxu handi
bat etxeko guztien partez!
Ondo ondo pasa!

HILDAKOAK

Agustin Azpillaga Izeta
Apirilaren 19an hil zen
84 urterekin






